
1-тарау. Жалпы ережелер 

1.1. Осы «Шинхан Финанс» микроқаржы ұйымы» ЖШС-нің микрокредиттер беру ережелері 

/бұдан әрі – Ережелер / микрокредиттер берудің шарттары мен тәртібін, қарыз алушылардың 

өтінімдерін қарау, микрокредит беру туралы шарттарды жасасу, өзгерту және бұзу, 

микрокредиттерді беру және өтеу тәртібін, қамтамасыз етуге қойылатын талаптарды, қаржылық 

қызметтерді тұтынушылардың өтініштерін қарау тәртібін, төлем қабілетсіз қарыз алушылармен 

өзара іс-қимыл тәртібін, сондай-ақ микроқаржылық қызметті жүзеге асыруға байланысты өзге де 

талаптарды айқындайды. 

1.2. Осы Ережелер мыналарға сәйкес әзірленді: 

1) Қазақстан Республикасының Азаматтық кодексіне; 

2) Қазақстан Республикасының «Микроқаржылық қызмет туралы» Заңына; 

3) Қазақстан Республикасы Қаржы нарығын реттеу және дамыту агенттігі Басқармасының 

2026 жылғы 15 мамырдағы №92 «Микроқаржылық қызметті жүзеге асыруға қойылатын 

талаптарды бекіту туралы» қаулысымен бекітілген Микроқаржылық қызметті жүзеге асыруға 

қойылатын талаптарға; 

4) Қазақстан Республикасының өзге де нормативтік құқықтық актілеріне және Компанияның 

ішкі құжаттарына. 

1.3. Ережелер ашық ақпарат болып табылады, коммерциялық құпияға немесе микрокредит беру 

құпиясына жатпайды және Компанияның интернет-ресурсында орналастырылуға тиіс. 

1.4. Ережелерді Компанияның жоғары органы бекітеді. Ережелерге өзгерістер мен толықтырулар 

Қазақстан Республикасының заңнамасында және Компанияның ішкі құжаттарында белгіленген 

тәртіппен бекітіледі. 

1.5. Ережелер әдеби тіл нормалары мен заң терминологиясын сақтай отырып, пайдаланылатын 

терминдерді түсіндірумен баяндалады. Ережелер анық әрі әртүрлі түсіндіруге жол бермейтін 

мағынада болуға тиіс. 

1.6. Осы Ережелерде Қазақстан Республикасының заңнамасында көзделген ұғымдар, сондай-ақ 

мынадай ұғымдар пайдаланылады: 

Компания — «Шинхан Финанс» микроқаржы ұйымы» ЖШС. 

Қарыз алушы — Компаниямен микрокредит беру туралы шарт жасасқан жеке немесе заңды тұлға. 

Қаржылық қызметтерді тұтынушы — микроқаржылық қызметті алатын немесе алуға ниет білдірген 

жеке тұлға. 

Микрокредит — Компания қарыз алушыға мерзімділік, қайтарымдылық және ақылылық талаптарымен 

беретін ақша. 

Шарт — микрокредит беру туралы шарт. 

СЖТМ — сыйақының жылдық тиімді мөлшерлемесі. 

Сыйақы — микрокредит сомасына пайыздық мәнде айқындалатын, берілген микрокредит үшін төлем. 

Негізгі ақпараттық құжат — қаржы өнімі, оның талаптары, құны және тәуекелдері туралы негізгі 

ақпаратты қамтитын стандартталған құжат. 

Қосымша қызмет — қаржылық қызметтерді тұтынушыға негізгі қаржы өнімін алумен бір мезгілде 

ұсынылатын қаржы өнімі және/немесе өзге қызмет, егер заңнамада өзгеше көзделмесе, одан тұтынушы 

Компанияның негізгі қаржы өнімін беруден бас тартуына әкеп соқтырмай бас тартуға құқылы. 

Уәкілетті агент — Компанияның уәкілетті агенттер тізілімінде тұратын және Компанияға тапсырма 

шарты негізінде клиенттерді тарту, құжаттарды тексеру және құжаттарды Компанияға беру жөніндегі 

қызметтерді көрсететін жеке немесе заңды тұлға. 

2-тарау. Микрокредиттер берудің шекті сомалары мен мерзімдері 

2.1. Компания 300 000 теңгеден 20 000 айлық есептік көрсеткішке дейінгі сома шегінде және 6 

айдан 120 айға дейінгі мерзімге микрокредиттер береді. 

2.2. Мүлік кепілімен қамтамасыз етілмеген тұтынушылық микрокредит бойынша тиісті қаржы 

жылына арналған республикалық бюджет туралы заңда белгіленген айлық есептік көрсеткіштің 

1100 еселенген мөлшерінен аспайтын сома беріледі. 

2.3. Микрокредиттің нақты сомасы мен мерзімін Компания өнім желісінде айқындайды. 

2.4. Жеке тұлғаға берілетін тұтынушылық микрокредиттің шекті мөлшері Қазақстан 

Республикасының заңнамасында белгіленген шектеулер ескеріле отырып айқындалады. 

2.5. Микрокредит мерзімі микрокредит беру туралы шартта және өтеу кестесінде көрсетіледі. 

3-тарау. Берілетін микрокредиттер бойынша сыйақы мөлшерлемелерінің шекті мәндері 

3.1. Берілетін микрокредиттер бойынша сыйақы мөлшерлемелерінің шекті мәндерін Компания 

Қазақстан Республикасы заңнамасының, осы Ережелердің және Компанияның ішкі құжаттарының 

талаптарын ескере отырып белгілейді. 

3.2. Микрокредит бойынша сыйақы мөлшерлемесі жылдық пайызбен айқындалады. 

3.3. Заңнамада сыйақының жылдық тиімді мөлшерлемесін ашып көрсету көзделген 

микрокредиттер бойынша Компания СЖТМ-ны Қазақстан Республикасының нормативтік 

құқықтық актілерінде белгіленген тәртіппен есептейді және ашады. 

3.4. Микрокредиттер бойынша сыйақы мөлшерлемелерінің шекті мәндері жылдық 0,1%-дан 

37,4%-ға дейін құрайды. Сыйақының шекті тиімді мөлшерлемесі заңнамада белгіленген жылдық 

46%-дан аспайды. 

3.5. Сыйақы мөлшерлемелері мен тарифтер туралы мәліметтер Компанияның интернет-

ресурсында және/немесе клиенттерге қызмет көрсету орындарында бекітілген күні, өзгерістер 

енгізілген күні, ішкі құжаттың нөмірі және тиісті мөлшерлемелер мен тарифтерді бекіткен 

Компания органы көрсетіле отырып орналастырылады. 

4-тарау. Компания қабылдайтын қамтамасыз етуге қойылатын талаптар 

4.1. Қарыз алушының микрокредит беру туралы шарт бойынша міндеттемелерін орындауы 

Қазақстан Республикасының заңнамасында және шартта көзделген бір немесе бірнеше тәсілмен 

қамтамасыз етілуі мүмкін. 

4.2. Компания қамтамасыз ету ретінде мыналарды қабылдауға құқылы: 

1) жылжымалы мүлік кепілін; 

2) жылжымайтын мүлік кепілін; 

3) кепілдікті; 

4) тұрақсыздық айыбын (айыппұл, өсімпұл); 

5) Қазақстан Республикасының заңнамасында көзделген міндеттемелерді орындауды 

қамтамасыз етудің өзге де тәсілдерін. 

4.3. Қабылданатын қамтамасыз етуге қойылатын талаптар мыналар ескеріле отырып белгіленеді: 

1) мүліктің өтімділігі; 

2) мүліктің құқықтық мәртебесі; 

3) ауыртпалықтардың болуы немесе болмауы; 

4) мүліктің нарықтық құны; 

5) өндіріп алу мүмкіндігі; 

6) мүліктің пайдалы пайдалану мерзімі; 

7) мүліктің жай-күйі; 

8) меншік құқығын немесе өзге заттық құқықты растайтын құжаттар; 

9) қамтамасыз етудің Компанияның ішкі талаптарына сәйкестігі. 

4.4. Жылжымайтын мүлік кепілі Қазақстан Республикасының жылжымайтын мүлік ипотекасы 

туралы заңнамасының талаптарын сақтай отырып ресімделеді және заңнамада көзделген 

жағдайларда мемлекеттік тіркеуге жатады. 

4.5. Кепіл нысанасын бағалау Қазақстан Республикасының заңнамасында, шартта және 

Компанияның ішкі құжаттарында көзделген жағдайларда және тәртіппен жүргізіледі. 

4.6. Шартта және қамтамасыз ету жөніндегі құжаттарда мыналар көрсетіледі: 

1) қамтамасыз ету түрі; 

2) қамтамасыз ету нысанасының сипаттамасы; 

3) қамтамасыз ету нысанасының бағалау құны; 

4) тараптардың құқықтары мен міндеттері; 

5) кепіл нысанасының жай-күйін бақылау тәртібі; 

6) өндіріп алу тәртібі; 

7) кепіл нысанасын өткізу тәртібі; 

8) заңнамада, шартта және Компанияның ішкі құжаттарында көзделген өзге де талаптар. 

4.7. Егер қамтамасыз ету Қазақстан Республикасы заңнамасының, осы Ережелердің немесе 

Компанияның ішкі құжаттарының талаптарына сәйкес келмесе, Компания оны қабылдаудан бас 

тартуға құқылы. 

4.8. Берілетін мүліктің жол берілетіндігі мен бағалау өлшемшарттары Компанияның кепіл 

саясатында көрсетіледі. 

5-тарау. Микрокредит беру туралы шешім қабылдаудың шекті мерзімдері 

5.1. Микрокредит беруге өтінімді қарыз алушы Компания белгілеген нысан бойынша, өтінімді 

қарауға қажетті құжаттарды қоса бере отырып ұсынады. 

5.2. Өтінім мынадай тәсілдермен берілуі мүмкін: 

1) Компанияның кеңсесінде; 

2) Компанияның өкілдігі арқылы; 

3) уәкілетті агент арқылы; 

4) МҚҰ серіктестерінің ақпараттық жүйелері арқылы API-интеграция жолымен – 

серіктестермен жасалған шарттарда көзделген жағдайларда. 

5) Компанияның ішкі құжаттарында көзделген өзге де тәсілмен. 

5.3. Компания микрокредит беру туралы шешім қабылдағанға дейін клиентті, оның өкілін және 

бенефициарлық меншік иесін (бар болса) Қазақстан Республикасының қылмыстық жолмен 

алынған кірістерді заңдастыруға (жылыстатуға), терроризмді қаржыландыруға және жаппай 

қырып-жою қаруын таратуды қаржыландыруға қарсы іс-қимыл саласындағы заңнамасында 

көзделген жағдайларда және тәртіппен сәйкестендіреді. 

5.4. Компания өнім түріне және тәуекел деңгейіне қарай микрокредит беру туралы шешімді 

барынша қысқа мерзімде қабылдайды: 

 - кепілсіз тұтынушылық микрокредиттер бойынша толық деректер пакеті және 

автоматтандырылған тексеру болған кезде шешім 15 минут ішінде қабылданады. 

 - автокредиттер бойынша толық деректер пакеті және автоматтандырылған тексеру болған 

кезде – 15 минут ішінде. 

 - жылжымайтын мүлік кепілімен қамтамасыз етілген кредиттер бойынша – барлық қажетті 

құжаттар ұсынылған кезден бастап бір жұмыс күні ішінде; 

- автоматтандырылған тексеруге жатпайтын стандартты емес автокредиттер және кепілсіз 

тұтынушылық микрокредиттер бойынша – барлық қажетті құжаттар ұсынылған кезден бастап 2 

сағат ішінде. 

5.5. Қосымша құжаттарды ұсыну, қамтамасыз етуді бағалау, құқықтық сараптама жүргізу, 

мәліметтерді тексеру немесе өзге де міндетті рәсімдерді орындау қажет болған жағдайда өтінімді 

қарау мерзімі сұратылған құжаттар ұсынылатын кезеңге ұзартылуы мүмкін. 

5.6. Өтінімді қарау нәтижелері бойынша Компания мынадай шешімдердің бірін қабылдайды: 

1) микрокредит беруді мақұлдау; 

2) микрокредит беруді өзге талаптармен мақұлдау; 

3) қосымша құжаттарды немесе мәліметтерді сұрату; 

4) микрокредит беруден бас тарту. 

5.7. Микрокредит беру туралы шешімді Компанияның ішкі құжаттарына сәйкес кредиттік 

шешімдер қабылдау жөніндегі өкілеттіктер матрицасына сай уәкілетті тұлға, кредиттік комитет 

немесе проблемалық қарыздар жөніндегі комитет қабылдайды.  

6-тарау. Қаржылық қызметтерді тұтынушылардың өтініштерін қарау тәртібі 

6.1. Компания микрокредиттер беру процесінде туындайтын қаржылық қызметтерді 

тұтынушылардың өтініштерін Қазақстан Республикасының заңнамасына, осы Ережелерге және 

Компанияның ішкі құжаттарына сәйкес қарайды. 

6.2. Қаржылық қызметтерді тұтынушының өтініші мынадай тәсілдермен берілуі мүмкін: 

1) қолма-қол; 

2) пошта арқылы; 

3) электрондық пошта арқылы; 

4) Компанияға жеке келген кезде; 

5) егер өтініш ауызша қаралуы мүмкін болса, телефон арқылы; 

6) шартта немесе Компанияның ішкі құжаттарында көзделген өзге де тәсілмен. 

6.3. Жазбаша өтініштер міндетті түрде тіркелуге тиіс. Өтінішті қабылдаудан бас тартуға жол 

берілмейді. 

6.5. Егер Қазақстан Республикасының заңнамасында өзге арнайы мерзім белгіленбесе, өтінішті 

қарау мерзімі өтініш Компанияға келіп түскен күннен бастап 15 жұмыс күнінен аспайды. 

6.6. Өтінішті дұрыс қарау үшін маңызы бар нақты мән-жайларды анықтау қажет болған жағдайда 

қарау мерзімі тағы 15 жұмыс күніне ұзартылуы мүмкін. Қарау мерзімінің ұзартылғаны туралы 

қаржылық қызметтерді тұтынушы тиісті шешім қабылданған күннен бастап 3 жұмыс күні ішінде 

хабардар етіледі. 

6.7. Жазбаша өтінішке жауап өтініш берілген тілде беріледі және мыналарды қамтуға тиіс: 

1) әрбір мәселе бойынша негізді және уәжді дәлелдерді; 

2) Қазақстан Республикасы заңнамасының нормаларына, Компанияның ішкі құжаттарына 

және шарт талаптарына сілтемелерді; 

3) анықталған нақты мән-жайлардың сипаттамасын; 

4) қабылданған шешімді; 

5) талапты қанағаттандырудан бас тартылған немесе ішінара қанағаттандырылған жағдайда 

қаржылық қызметтерді тұтынушының қабылданған шешімге шағымдану құқығын 

түсіндіруді. 

6.8. Микроқаржылық қызмет мәселелері бойынша өтініш беру тегін жүзеге асырылады. 

6.9. Компания қаржылық қызметтерді тұтынушылардың өтініштерін есепке алуды, сыныптауды 

және талдауды Компанияның ішкі құжаттарында белгіленген тәртіппен жүргізеді. 

6.10. Өтініштер бойынша ақпарат кемінде 5 жыл сақталады. 

7-тарау. Компанияның және қаржылық қызметтерді тұтынушының құқықтары, міндеттері 

және жауапкершілігі 

7.1. Қаржылық қызметтерді тұтынушының құқықтары: 

1) осы Ережелермен, тарифтермен және микрокредиттер беру талаптарымен танысуға; 

2) микрокредит туралы толық, дұрыс және түсінікті ақпарат алуға; 

3) заңнамада көзделген жағдайларда негізгі ақпараттық құжатты алуға; 

4) заңнамада көзделген жағдайларда шарт жасалғанға дейін өз қалауы бойынша шарт 

жобасын алуға; 

5) Компания ұсынған әдістердің ішінен өтеу әдісін таңдауға; 

6) микрокредит беруге өтінімді қарау нәтижесіне нұқсан келтірместен қосымша қызметтен 

(бар болса) бас тартуға; 

7) микрокредитті мерзімінен бұрын толық немесе ішінара өтеуге; 

8) берешек, қарыз қалдығы және алдағы төлемдер туралы мәліметтер алуға; 

9) берешекті өтеу есебіне түскен ақшаның бөлінуі туралы ақпарат алуға; 

10) микрокредит толық өтелгеннен кейін берешектің жоқ екендігі туралы анықтама алуға; 

11) мерзімі өткен берешек туындаған кезде шарт талаптарын өзгерту туралы өтінішпен 

Компанияға жүгінуге; 

12) микроқаржылық қызмет мәселелері бойынша тегін өтініш беруге; 

13) заңнамада белгіленген тәртіппен микроқаржы омбудсманына / қаржы омбудсманына 

жүгінуге; 

14) Қазақстан Республикасының заңнамасында және шартта көзделген өзге де құқықтарды 

жүзеге асыруға. 

7.2. Қаржылық қызметтерді тұтынушының міндеттері: 

1) дұрыс мәліметтер мен құжаттарды ұсынуға; 

2) шарт бойынша міндеттемелерді уақтылы орындауға; 

3) егер мақсат шартта көзделсе, микрокредитті нысаналы мақсаты бойынша пайдалануға; 

4) байланыс деректерінің өзгергені туралы Компанияны хабардар етуге; 

5) міндеттемелердің орындалуына әсер ететін мән-жайлар туралы Компанияны хабардар 

етуге; 

6) егер микрокредит кепілмен қамтамасыз етілсе, кепіл нысанасының сақталуын қамтамасыз 

етуге; 

7) Қазақстан Республикасының заңнамасында және шартта көзделген өзге де міндеттерді 

орындауға. 

7.3. Компанияның құқықтары: 

1) шарт бойынша міндеттемелердің орындалуын талап етуге; 

2) өтінімді қарау және микрокредитке қызмет көрсету үшін қажетті құжаттар мен 

мәліметтерді сұратуға; 

3) қарыз алушы ұсынған мәліметтердің дұрыстығын тексеруге; 

4) заңнамада белгіленген тәртіппен кредиттік есептер алуға; 

5) негіздер болған кезде микрокредит беруден бас тартуға; 

6) заңнамада және шартта белгіленген шектерде сыйақы мен тұрақсыздық айыбын есептеуге; 

7) шарт талаптарын қарыз алушы үшін жақсарту жағына өзгертуге; 

8) міндеттемелер орындалмаған кезде өндіріп алу шараларын қолдануға; 

9) сотқа жүгінуге; 

10) кепіл нысанасына өндіріп алуды қолдануға; 

11) құқықтық негіздер және шартта тиісті талап болған кезде талап ету құқығын беруге; 

12) шартта мұндай құқық болған кезде берешекті коллекторлық агенттікке сотқа дейін өндіріп 

алуға және реттеуге беруге; 

13) Қазақстан Республикасының заңнамасында және шартта көзделген өзге де құқықтарды 

жүзеге асыруға. 

7.4. Компанияның міндеттері: 

1) Қазақстан Республикасының заңнамасын сақтауға; 

2) қаржылық қызметтерді тұтынушыға толық, дұрыс және түсінікті ақпарат беруге; 

3) адал мінез-құлық қағидаттарын сақтауға; 

4) көзделген жағдайларда жарамдылық пен төлем қабілеттілігін бағалауды жүргізуге; 

5) қаржылық қызметтерді тұтынушы үшін жарамсыз деп танылған микрокредитті бермеуге; 

6) қосымша қызметтерді мәжбүрлеп таңбауға; 

7) қаржылық қызметтерді тұтынушылардың өтініштерін белгіленген мерзімдерде қарауға; 

8) микрокредит беру құпиясын сақтауға; 

9) дербес деректерді қорғауды қамтамасыз етуге; 

10) мүгедектігі бар адамдар мен жүріп-тұруы шектеулі халық топтары үшін қызметтердің 

қолжетімділігін қамтамасыз етуге; 

11) Қазақстан Республикасының заңнамасында және шартта көзделген өзге де міндеттерді 

орындауға. 

7.5. Тараптардың жауапкершілігі 

7.5.1. Шарт бойынша міндеттемелерді бұзғаны үшін тараптар Қазақстан Республикасының 

заңнамасына және шарт талаптарына сәйкес жауапты болады. 

7.5.2. Міндеттемелерді орындау мерзімі өткен жағдайда қарыз алушыға Қазақстан 

Республикасының заңнамасында және шартта көзделген мөлшерде және тәртіппен тұрақсыздық 

айыбы /айыппұл, өсімпұл/ есептелуі мүмкін. 

7.5.3. Компания қаржылық қызметтерді тұтынушылардың құқықтарын бұзғаны, ақпаратты заңсыз 

жария еткені, өтініштерді қарау тәртібін бұзғаны, ақпаратты ашу талаптарын бұзғаны, жосықсыз 

практикалар және өзге де бұзушылықтар үшін Қазақстан Республикасының заңнамасына сәйкес 

жауапты болады. 

8-тарау. Микрокредиттер беруге байланысты қаржы өнімдерін ұсыну талаптары 

8.1. Микрокредиттің жарамдылығын бағалау 

8.1.1. Кәсіпкерлік қызметті жүзеге асыруға байланысты емес жеке тұлғаға микрокредит бергенге 

дейін Компания микрокредиттің жарамдылығын бағалайды. 

8.1.2. Жарамдылықты бағалау мыналарды қамтиды: 

1) төлем қабілеттілігін талдауды; 

2) кредиттік тарихты талдауды; 

3) борыш жүктемесін бағалауды; 

4) жаңа микрокредиттің қарыз алушының қолданыстағы міндеттемелерін орындау қабілетіне 

әсерін бағалауды; 

5) микрокредит алу мақсатын бағалауды; 

6) жоғары кредиттік тәуекел белгілерінің болуын бағалауды; 

7) мінез-құлық тәуекелі белгілерінің болуын бағалауды; 

8) алаяқтық белгілерінің болуын бағалауды. 

8.1.3. Микрокредиттің жарамдылығын бағалау мақсатында Компания мынадай ақпаратты 

(мәліметтерді) сұратады (алады) және талдайды: 

1) микрокредит алу мақсаты туралы; 

2) микрокредитті пайдаланудың болжамды тәсілі туралы; 

3) қаржылық қызметтерді тұтынушының борыш жүктемесінің деңгейі туралы; 

4) мінез-құлық және өзге де факторлар туралы. 

Микрокредиттің жарамдылығын бағалау кезінде Компания қаржылық қызметтерді 

тұтынушының микрокредит алуға байланысты барлық шығыстарын, оның ішінде егер қаржылық 

қызметтерді тұтынушы оларды алғысы келсе, қосымша қызметтерге жұмсалатын шығыстарды 

ескереді. 

Компания ұсынылған ақпаратты, соның ішінде кредиттік бюролардың, мемлекеттік 

ақпараттық жүйелердің және өзге де қолжетімді дереккөздердің деректерін пайдалану арқылы 

тексереді, бірақ мұнымен шектелмейді. 

Бұл ретте кредиттік бюроның деректері қаржы өнімінің қаржылық қызметтерді тұтынушы 

үшін жарамдылығын бағалаудың жалғыз және жеткілікті негізі бола алмайды. 

Компания бағалау нәтижелері бойынша қаржылық қызметтерді тұтынушы үшін жарамсыз деп 

танылған микрокредитті бермейді. 

8.1.4. Жарамдылықты бағалау нәтижелері құжатталады және қарыз алушының досьесінде 

сақталады. 

8.1.5. Компания мынадай жағдайларда микрокредит беруден бас тартуға құқылы: 

 1) клиенттің 21 жасқа толмауы немесе зейнеткерлік жасқа жетуі (егер Компанияның ішкі 

құжаттарында өзгеше көзделмесе); 

2) клиенттің толық емес, дұрыс емес не бір-біріне қайшы келетін мәліметтер мен құжаттарды 

ұсынуы; 

 3) клиенттің Қазақстан Республикасы заңнамасының, осы Ережелердің немесе 

Компанияның ішкі құжаттарының талаптарына сәйкес келмеуі; 

 4) клиенттің төлем қабілеттілігін бағалаудың теріс нәтижесі; 

 5) қаржылық қызметтерді тұтынушы үшін микрокредиттің жарамдылығын бағалаудың 

теріс нәтижесі; 

 6) Қазақстан Республикасының заңнамасында белгіленген микрокредиттер алуға 

шектеулердің болуы; 

 7) алаяқтық белгілерінің немесе жалған құжаттарды пайдалану фактілерінің анықталуы; 

 8) Қазақстан Республикасының қылмыстық жолмен алынған кірістерді заңдастыруға 

(жылыстатуға), терроризмді қаржыландыруға және жаппай қырып-жою қаруын таратуды 

қаржыландыруға қарсы іс-қимыл туралы заңнамасына сәйкес клиентті тиісінше тексеру мүмкін 

болмауы; 

 9) клиенттің, оның өкілінің не бенефициарлық меншік иесінің Қазақстан Республикасының 

КЖ/ТҚҚ саласындағы заңнамасында көзделген тұлғалар мен ұйымдар тізбелерінде болуы; 

 10) клиенттің микрокредит беру туралы шарт бойынша міндеттемелерді тиісінше орындай 

алмауын куәландыратын немесе Компания үшін қолайсыз тәуекел деңгейін туғызатын өзге де 

мән-жайлардың болуы. 

8.2. Шарт жасасу тәртібі 

8.2.1. Шарт Қазақстан Республикасының заңнамасында белгіленген тәртіппен қағаз жеткізгіште 

жазбаша нысанда не электрондық нысанда жасалады. 

8.2.2. Кәсіпкерлік қызметті жүзеге асыруға байланысты емес жеке тұлғамен шарт жасасқанға дейін 

Компания мыналарды ұсынады: 

1) негізгі ақпараттық құжатты; 

2) өтеудің әртүрлі әдістерімен есептелген өтеу кестелерін; 

3) қаржылық қызметтерді тұтынушының қалауы бойынша – шарт жобасын. 

8.2.3. Қаржылық қызметтерді тұтынушының көрсетілген құжаттармен танысқаны оның қолымен, 

ал цифрлық объектілер пайдаланылған кезде цифрлық нысандағы тиісті белгімен расталады. 

8.2.4. Негізгі ақпараттық құжат шарттың бір бөлігі болып табылады және тегін ұсынылады. 

8.2.5. Жеке тұлғамен шарт жасасқан кезде, егер өтеу кестесін беру заңнамада және шарт 

талаптарында көзделсе, Компания өтеу кестесін ұсынады. 

8.2.6. Шарт Қазақстан Республикасының заңнамасында көзделген міндетті талаптарды қамтиды. 

8.2.7. Шарттың мерзімі микрокредит берілген мерзімге қарай айқындалады. Бұл ретте шарт 

талаптары қайта құрылымдауға немесе міндеттемелерді мерзімінен бұрын орындауға (ішінара 

немесе толық көлемде) байланысты өзгертілген жағдайда, шарт мерзімі тараптардың келісімі 

бойынша өзгертілуі мүмкін. Бұдан басқа, микрокредитті өтеуді кейінге қалдыру міндетті болып 

табылатын жағдайларда шарт мерзімі Қазақстан Республикасының заңнамасы талаптарына сәйкес 

ұзартылуы мүмкін. 

8.3. Шартты өзгерту тәртібі 

8.3.1. Шарт талаптарын өзгерту: 

1) тараптардың келісімі бойынша; 

2) қарыз алушының өтініші бойынша; 

3) қарыз алушы үшін талаптарды жақсарту жағдайларында Компанияның бастамасы 

бойынша; 

4) Қазақстан Республикасының заңнамасында және шартта көзделген өзге де жағдайларда 

жүзеге асырылады. 

8.3.2. Мерзімі өткен берешек туындаған кезде қарыз алушы – жеке тұлға хабарлама жіберілген 

күннен бастап 30 күнтізбелік күн ішінде шарт талаптарына өзгерістер енгізу туралы өтінішпен 

Компанияға жүгінуге құқылы. 

8.3.3. Өтініште мерзімін өткізіп алудың себептері, кірістер және шарт талаптарын өзгерту 

қажеттілігін негіздейтін өзге де расталған мән-жайлар туралы мәліметтер қамтылуға тиіс. Мұндай 

өтініштің бланкісін қарыз алушы Компанияның сайтынан ала алады. 

8.3.4. Компания қарыз алушының өтінішін он бес күнтізбелік күн ішінде қарайды және мынадай 

шешімдердің бірін хабарлайды: 

1) ұсынылған өзгерістермен келісетіні туралы; 

2) қарсы ұсыныс туралы; 

3) бас тарту себептерінің уәжді негіздемесін көрсете отырып, шарт талаптарын өзгертуден бас 

тарту туралы. 

8.3.5. Ақшалай міндеттемелердің мөлшеріне немесе оларды орындау мерзіміне әсер ететін шарт 

талаптары өзгертілген кезде Компания жаңа өтеу кестесін ресімдейді. 

8.3.6. Қарыз алушы үшін нақты экономикалық тиімділікке қол жеткізбей берешекті формалды 

түрде реттеуге жол берілмейді. 

8.4. Шартты бұзу тәртібі 

8.4.1. Шарт: 

1) тараптардың келісімі бойынша; 

2) заңнамада және шартта көзделген жағдайларда және тәртіппен қарыз алушының бастамасы 

бойынша; 

3) заңнамада және шартта көзделген жағдайларда Компанияның бастамасы бойынша; 

4) сот шешімі бойынша; 

5) Қазақстан Республикасының заңнамасында көзделген өзге де негіздер бойынша бұзылуы 

мүмкін. 

8.4.2. Шарт бұзылған кезде қарыз алушы Компания алдындағы міндеттемелерін шартта және 

заңнамада көзделген тәртіппен және мөлшерде орындауға міндетті. 

8.4.3. Жеке тұлға тауарларды, жұмыстарды немесе көрсетілетін қызметтерді сатып алу 

мақсатында жасалған шарттан Қазақстан Республикасының заңнамасында көзделген жағдайларда 

және тәртіппен бас тартуға құқылы. 

8.5. Міндеттемелердің орындалуын қамтамасыз ету тәсіліне қойылатын талаптар 

8.5.1. Міндеттемелердің орындалуын қамтамасыз ету тәсілі микрокредит түрін, сомасын, 

мерзімін, қарыз алушының тәуекелін және Компания талаптарын ескере отырып, тараптардың 

келісімі бойынша айқындалады. 

8.5.2. Қамтамасыз ету Қазақстан Республикасы заңнамасының, осы Ережелердің, Кепіл 

саясатының және Компанияның ішкі құжаттарының талаптарына сәйкес келуге тиіс. Қамтамасыз 

етудің жарамдылығын Компания осы тармақта көрсетілген құжаттарды негізге ала отырып дербес 

айқындайды. 

8.5.3. Егер микрокредит қамтамасыз етусіз берілсе, тиісті талап шартта көрсетіледі. 

8.6. Микрокредит беру тәртібі 

8.6.1. Микрокредит беру мынадан кейін жүзеге асырылады: 

1) оң шешім қабылданғаннан; 

2) шарт жасалғаннан; 

3) егер микрокредит қамтамасыз етілген болса, қамтамасыз ету ресімделгеннен кейін. 

8.6.2. Микрокредит шартта көрсетілген тәсілмен беріледі: 

1) қарыз алушының банктік шотына аудару арқылы; 

2) тауарларды, жұмыстарды, көрсетілетін қызметтерді сатушының банктік шотына аудару 

арқылы; 

3) қайта қаржыландыру кезінде кредитордың шотына аудару арқылы (01.10.2026 жылдан 

бастап); 

4) қолма-қол ақшамен. 

8.6.3. Микрокредит беру Қазақстан Республикасының заңнамасы талаптарына сәйкес, мынаған 

байланысты талаптар мен шектеулерді ескере отырып жүзеге асырылады: 

1) оның микрокредиттер алудан ерікті түрде бас тартуды белгілеуі; 

2) мерзімді әскери қызметке шақырылуы; 

3) кредиттік бюрода жеке тұлға туралы ақпараттың болмауы және сұратылған соманың айлық 

есептік көрсеткіштің 75 еселенген мөлшерінен асуы; 

4) қарыз алушының жасы 55-тен жоғары болуы (кепілсіз микрокредит үшін); 

5) жұбайының келісімінің болуы; 

6) 21 жасқа толмауы; 

7) алаяқтық белгілерінің болуы; 

8) Қазақстан Республикасының заңнамасына немесе Компанияның ішкі құжаттарына сәйкес 

сақталуы міндетті өзге де талаптар мен шектеулердің болуы. 

 

 

8.7. Микрокредитті өтеу тәртібі 

8.7.1. Микрокредитті өтеу шартқа және өтеу кестесіне сәйкес жүзеге асырылады. 

8.7.2. Қарыз алушы микрокредитті мынадай тәсілдермен өтеуге құқылы: 

1) Компанияның кассасына қолма-қол ақшамен; 

2) қолма-қол ақшасыз аудару арқылы; 

3) терминалдар және төлем сервистері арқылы; 

4) шартта көзделген өзге де тәсілдермен. 

8.7.3. Өтеу қарыз алушы таңдаған әдіспен жүзеге асырылады: 

 

1) сараланған төлемдер әдісімен, бұл ретте микрокредит бойынша берешекті өтеу әрбір 

есептік кезеңдегі негізгі борыштың тең мөлшердегі үлесін және негізгі борыш қалдығына тиісті 

есептік кезең үшін есептелген сыйақыны қамтитын азаятын төлемдермен жүзеге асырылады; 

2) аннуитеттік төлемдер әдісімен, бұл ретте микрокредит бойынша берешекті өтеу 

микрокредиттің бүкіл мерзімі ішінде негізгі борыштың бір бөлігін және негізгі борыш қалдығына 

тиісті есептік кезең үшін есептелген сыйақыны қамтитын тең төлемдермен жүзеге асырылады, ал 

көрсетілген бөліктердің арақатынасы есептік кезеңнің ұзақтығына қарай айқындалады. Бірінші 

және соңғы төлемдердің мөлшері басқа төлемдерден өзгеше болуы мүмкін. 

8.7.4. Егер Қазақстан Республикасының заңнамасында өзгеше көзделмесе, қарыз алушы 

микрокредитті айыппұлдарсыз және өзге де төлемдерсіз мерзімінен бұрын толық немесе ішінара 

өтеуге құқылы. 

8.7.5. Қарыз алушының өтініші бойынша Компания толық немесе ішінара мерзімінен бұрын өтеу 

кезінде қайтаруға жататын соманың мөлшерін 3 жұмыс күнінен аспайтын мерзімде тегін 

хабарлайды. 

8.7.6. Берешек толық өтелгеннен кейін қарыз алушының өтініші бойынша Компания 3 жұмыс 

күнінен аспайтын мерзімде берешектің жоқ екендігі туралы анықтаманы тегін береді. 

8.8. Төлем қабілетсіз қарыз алушымен өзара іс-қимыл тәртібі 

8.8.1. Мерзімі өткен берешек туындаған кезде Компания қарыз алушыны Қазақстан 

Республикасының заңнамасында, Компанияның ішкі нормативтік құжаттарында және шартта 

көзделген тәртіппен және мерзімдерде хабардар етеді. 

8.8.2. Компания қарыз алушымен адал әрі әдепті түрде, қорқытусыз, қысымсыз, жаңылыстырмай, 

қорламай және микрокредит беру құпиясын құрайтын мәліметтерді жария етпей өзара іс-қимыл 

жасайды. 

8.8.3. Мерзімі өткен берешек болған кезде Компания қарыз алушыны мыналар туралы хабардар 

етеді: 

1) берешек мөлшері; 

2) берешек құрылымы; 

3) есептелген тұрақсыздық айыбы; 

4) төлемдерді енгізу қажеттілігі; 

5) қарыз алушының шарт талаптарын өзгерту туралы өтінішпен жүгіну құқығы; 

6) міндеттемелерді орындамаудың салдары. 

8.8.4. Қарыз алушының шарт талаптарын өзгерту туралы өтінішін қарау кезеңінде Компания 

Қазақстан Республикасының заңнамасында көзделген жағдайларда және тәртіппен мәжбүрлеп 

өндіріп алу шараларын тоқтата тұрады. 

8.8.5. Мерзімі өткен берешегі бар қарыз алушымен байланысуға болатын уақыт, сондай-ақ нақты 

шараларды қолдану тәртібі Қазақстан Республикасының заңнамасын ескере отырып, 

Компанияның ішкі нормативтік құжаттарында регламенттеледі. 

8.8.6. Компания берешекті реттеудің мынадай шараларын қолдануға құқылы: 

1) төлемдер кестесін өзгерту; 

2) төлем күнін ауыстыру; 

3) микрокредит мерзімін ұлғайту; 

4) ай сайынғы төлемді азайту; 

5) кейінге қалдыру беру; 

6) өтеу әдісін өзгерту; 

7) тұрақсыздық айыбын жою немесе азайту; 

8) берешектің бір бөлігін кешіру; 

9) кепіл нысанасын ерікті түрде өткізу; 

10) қарыз алушының борыш жүктемесін азайтуға бағытталған өзге де шаралар. 

8.9. Кепіл нысанасына өндіріп алуды қолдану рәсімдері 

8.9.1. Қарыз алушы міндеттемелерді орындамаған немесе тиісінше орындамаған жағдайда 

Компания Қазақстан Республикасының заңнамасында, шартта және қамтамасыз ету жөніндегі 

құжаттарда көзделген тәртіппен кепіл нысанасына өндіріп алуды қолдануға құқылы. 

8.9.2. Кепіл нысанасына өндіріп алу: 

1) соттан тыс тәртіппен — егер мұндай тәртіп заңнамада және тараптардың уағдаластығында 

көзделсе; 

2) сот тәртібімен — Қазақстан Республикасының заңнамасында көзделген жағдайларда 

жүзеге асырылады. 

8.9.3. Өндіріп алуды қолдану кезінде Компания қарыз алушыны, кепіл берушіні және өзге де 

мүдделі тұлғаларды хабардар ету тәртібін сақтайды. 

8.9.4. Кепіл нысанасын өткізу Қазақстан Республикасының заңнамасында, шартта және 

Компанияның ішкі құжаттарында белгіленген тәртіппен жүзеге асырылады. 

9-тарау. Клиенттермен жұмыс істеу тәртібі туралы ережелер 

9.1. Компания клиенттерге адалдық, ашықтық, қаржылық қызметтерді тұтынушылардың 

құқықтары мен заңды мүдделерін құрметтеу, кемсітушілікке және жосықсыз практикаларға жол 

бермеу қағидаттарын сақтай отырып қызмет көрсетеді. 

9.2. Компания қызметкерлері мен уәкілетті агенттер клиенттермен өзара іс-қимыл кезінде: 

1) дұрыс, толық және түсінікті ақпарат беруге; 

2) клиентті жаңылыстырмауға; 

3) микрокредиттің елеулі талаптарын жасырмауға; 

4) қосымша қызметтерді мәжбүрлеп таңбауға; 

5) ақпараттың құпиялылығын сақтауға; 

6) клиентпен әдепті әрі құрметпен өзара іс-қимыл жасауға; 

7) Компанияның қызмет көрсету стандарттарын сақтауға міндетті. 

9.3. Компания клиенттерге ақпаратты ашып көрсетуді: 

1) шарт жасалғанға дейін; 

2) шарт жасалған сәтте; 

3) шарттың қолданылу мерзімі ішінде қамтамасыз етеді. 

9.4. Компания микрокредиттер беру кезінде ақпаратты ашып көрсету жөніндегі ішкі құжаттың 

болуын және қолданылуын қамтамасыз етеді. 

9.5. Компанияның ішкі құжаттарында белгіленген тәртіппен консультацияларды құжаттай 

отырып, клиенттерге консультациялар беруді қамтамасыз етеді. 

9.6. Компания мүгедектігі бар адамдар мен жүріп-тұруы шектеулі халық топтары үшін 

қызметтерге тең қолжетімділікті қамтамасыз етеді. 

9.7. Мүгедектігі бар адамдарға және жүріп-тұруы шектеулі халық топтарына қызмет көрсету 

тәртібі мыналарды көздейді: 

1) өзара іс-қимыл ерекшеліктерін; 

2) ақпарат алудың қолжетімді нысандарын; 

3) сенім білдірілген тұлғаның қатысуын. 

9.8. Компания мүгедектігі бар адамдар мен жүріп-тұруы шектеулі халық топтарына мыналар 

туралы ақпарат береді: 

1) қызмет көрсетудің қолжетімді тәсілдері; 

2) бейімделген үй-жайлар мен өзіне-өзі қызмет көрсету құрылғыларының болуы; 

3) құжаттар мен мәліметтерді алудың қолжетімді форматтары; 

4) хабарлау және қызмет көрсетудің жекелеген тәсілдерін өшіру мүмкіндігі; 

5) цифрлық объектілер арқылы қызмет көрсету кезінде шектеулер белгілеу мүмкіндігі; 

6) мұндай сервис болған кезде операцияларды сенім білдірілген тұлғаның қосымша растау 

сервистері; 

7) құжаттарға қол қоюдың қолжетімді тәсілдері; 

8) Компания қызметкерінен консультация алу тәртібі. 

9.9. Компания қызметкерлер мен уәкілетті агенттердің клиенттерге қызмет көрсету стандарттарын 

сақтауын бақылауды қамтамасыз етеді. 

10-тарау. Келіспеушіліктерді реттеу кезінде қаржылық қызметтерді тұтынушымен және 

микроқаржы / қаржы омбудсманымен өзара іс-қимыл тәртібі 

10.1. Компания мен қаржылық қызметтерді тұтынушы арасында келіспеушіліктер туындаған 

кезде тұтынушы осы Ережелерде және Компанияның ішкі құжаттарында көзделген тәртіппен 

Компанияға жүгінуге құқылы. 

10.2. Компания қаржылық қызметтерді тұтынушының өтінішін объективті, жан-жақты және 

уақтылы қарайды. 

10.3. Өтінішті қарау нәтижелерімен келіспеген, Компания шарт талаптарын өзгертуден бас 

тартқан не шарт талаптарын өзгерту туралы өзара қолайлы шешімге қол жеткізілмеген жағдайда 

қарыз алушы – жеке тұлға Қазақстан Республикасының заңнамасында көзделген тәртіппен 

микроқаржы омбудсманына / қаржы омбудсманына жүгінуге құқылы. 

10.4. Микроқаржы омбудсманына / қаржы омбудсманына жүгіну тәртібі туралы ақпарат 

Компанияның интернет-ресурсында және/немесе клиенттерге қызмет көрсету орындарында 

орналастырылады. 

10.5. Компания микроқаржы омбудсманымен / қаржы омбудсманымен Қазақстан 

Республикасының заңнамасында көзделген тәртіппен өзара іс-қимыл жасайды. 

10.6. Микроқаржы омбудсманынан / қаржы омбудсманынан хабарлама алған кезде Компания 

тиісті өтінішті қарайды, қажетті мәліметтер мен құжаттарды ұсынады, сондай-ақ заңнамада 

белгіленген тәртіппен дауды сотқа дейін реттеу рәсімдеріне қатысады. 

11-тарау. Мүгедектігі бар адамдарға және жүріп-тұруы шектеулі халықтың өзге де 

топтарына қызмет көрсету тәртібі 

11.1. Өзара іс-қимыл ерекшеліктері 

11.1.1. Компания мүгедектігі бар адамдарға және жүріп-тұруы шектеулі халықтың өзге де 

топтарына микроқаржылық қызметтерді Қазақстан Республикасының заңнамасын, осы 

Ережелерді, Компанияның ішкі құжаттарын және ҚР СТ 3844-2023 «Қаржы ұйымдарының 

мүгедектігі бар адамдарға және жүріп-тұруы шектеулі халықтың өзге де топтарына қызмет 

көрсету жөніндегі бөлімшелерінің қолжетімділігіне қойылатын талаптар» стандартын ескере 

отырып, қаржылық қызметтердің өзге тұтынушыларымен тең жағдайларда көрсетуді қамтамасыз 

етеді. 

11.1.2. Компания мүгедектігі бар адамдар және жүріп-тұруы шектеулі халықтың өзге де топтары 

үшін бөлімшелердің, үй-жайлардың, қызмет көрсету аймақтарының және қозғалыс 

маршруттарының қолжетімділігін, оның ішінде үй-жайларға кедергісіз кіруді, қызмет көрсету 

аймағына қауіпсіз қозғалысты, қолжетімді кіру тобын, навигацияны, контрастты таңбалауды, 

тактильді көрсеткіштерді, күту және қызмет көрсету орындарын, персоналды шақыру тетігін, 

сондай-ақ төтенше жағдай кезінде эвакуациялау жағдайларын қамтамасыз етеді. 

11.1.3. Үй-жайдың, ғимараттың, жабдықтың немесе пайдаланылатын ақпараттық жүйелердің 

сипаттамаларына байланысты объективті техникалық шектеулер болған жағдайда Компания 

мүгедектігі бар адамдарға және жүріп-тұруы шектеулі халықтың өзге де топтарына қызметтер алу 

мүмкіндігін қамтамасыз ету үшін қолжетімді ұйымдастырушылық және баламалы шараларды, 

оның ішінде ситуациялық көмекті, Компания қызметкерінің сүйемелдеуін, қолжетімді аймақта 

қызмет көрсетуді және қашықтан қызмет көрсету арналарының пайдаланылуын қамтамасыз етеді. 

11.1.4. Мүгедектігі бар адамдар және жүріп-тұруы шектеулі халықтың өзге де топтары жүгінген 

кезде Компания қызметкерлері бөлімшеге кіруге жәрдемдесуді, үй-жай ішінде сүйемелдеуді, 

бағдарлануға, электрондық кезек талонын алуға, маманды таңдауға, консультация алуға және 

қарыз алушының құпия деректеріне қол жеткізбестен өзіне-өзі қызмет көрсету құрылғыларын 

пайдалануға көмектесуді қоса алғанда, ситуациялық көмек көрсетеді. 

11.1.5. Компания мүгедектігі бар адамдарға және жүріп-тұруы шектеулі халықтың өзге де 

топтарына бірінші кезекте қызмет көрсетуді қамтамасыз етеді және мүгедектікке, денсаулық 

жағдайына, жасына, қозғалыс шектеулеріне немесе арнайы коммуникация тәсілдерін пайдалану 

қажеттілігіне байланысты қызмет көрсетуден бас тартуға жол бермейді. 

11.1.6. Компания қызметкерлері мүгедектігі бар адамдармен және жүріп-тұруы шектеулі 

халықтың өзге де топтарымен өзара іс-қимыл кезінде, егер қарыз алушы өзге байланыс тәсілін 

таңдамаған болса, қарыз алушымен тікелей сөйлесуге, қажетті коммуникация тәсілі мен көмек 

түрін нақтылауға, құжаттармен танысуға жеткілікті уақыт беруге, қысым жасауға, 

жаңылыстыруға, қосымша қызметтерді мәжбүрлеп таңуға жол бермеуге және дербес деректердің, 

микрокредит беру құпиясының және заңмен қорғалатын өзге де ақпараттың құпиялылығын 

сақтауға міндетті. 

 

11.2. Ақпарат алудың қолжетімді нысандары 

11.2.1. Ақпарат мүгедектігі бар адамдарға және жүріп-тұруы шектеулі халықтың өзге де 

топтарына түсінікті, толық және қолжетімді нысанда, оның ішінде ауызша, қағаз жеткізгіште 

жазбаша түрде, электрондық пошта, SMS-хабарлама, push-хабарлама, интернет-ресурс, мобильді 

қосымша, ақпараттандыру объектілері, телефон арқылы қызмет көрсету, онлайн-чат немесе 

онлайн-бейне консультация арқылы ұсынылады. 

11.2.2. Қарыз алушының өтініші бойынша Компания қызметкері микрокредиттің негізгі 

талаптарын, микрокредит сомасы мен мерзімін, сыйақы мөлшерлемесін және сыйақының жылдық 

тиімді мөлшерлемесін, төлемдердің мөлшері мен оларды енгізу тәртібін, қарыз алушының 

құқықтары мен міндеттерін, міндеттемелерді бұзудың салдарын, өтініштер беру, шарт талаптарын 

өзгерту және микроқаржы омбудсманына жүгіну тәртібін түсіндіреді. 

11.2.3. Компания ақпарат беру мен қызмет көрсетудің бейімделген құралдарын, оның ішінде ірі 

қаріпті, ақпаратты контрастты көрсетуді, ақпаратты дыбыстауды, субтитрлерді, ымдау тіліне 

аударуды, тактильді белгілерді, үлкейткіш әйнекті немесе бейнеүлкейткішті, индукциялық 

ілмекті, Брайль қарпін және өзге де ассистивтік технологияларды пайдаланады. Арнайы 

техникалық және цифрлық шешімдер Компанияның техникалық базасы мен ҚР СТ 3844-2023 

талаптарын ескере отырып қолданылады. 

11.2.4. Көру, есту және/немесе сөйлеу қабілеті бұзылған адамдарға қызмет көрсету кезінде 

Компания бағдарлануға көмек көрсетуді, ақпаратты ауызша түсіндіруді, жазбаша қарым-

қатынасты, ымдау тілі маманының қатысуын, қашықтан сурдоаударма сервисін пайдалануды қоса 

алғанда, коммуникация ерекшеліктерін қамтамасыз етеді, сондай-ақ қарыз алушының келісімі 

болған кезде оның жеке сурдоаудармашысының немесе тифлосурдоаудармашысының қатысуына 

кедергі келтірмейді. 

11.2.5. Компания қашықтан қызмет көрсету арналары мен веб-контенттің қолжетімділігін 

қамтамасыз ету жөніндегі шараларды, оның ішінде бейімделген шешімдерді, анықтамалық 

бөлімдерді, бейімделген бөлімшелер және қолжетімді қызмет көрсету арналары туралы ақпаратты 

пайдалануды, сондай-ақ Компания пайдаланатын ақпараттық жүйелерде мұндай мүмкіндік 

көзделсе, құжаттарды электрондық нысанда алу мүмкіндігін қамтамасыз етеді. 

11.3. Сенім білдірілген тұлғаның қатысуы 

11.3.1. Мүгедектігі бар адам немесе жүріп-тұруы шектеулі халық тобының өкілі Компания 

қызметтерін сүйемелдеуші тұлғаның немесе сенім білдірілген тұлғаның қатысуымен алуға 

құқылы. Сүйемелдеуші тұлға қарыз алушының келісімі болған кезде оның атынан заңдық маңызы 

бар әрекеттер жасамай, сүйемелдеуді, қарым-қатынас жасауға, құжаттармен танысуға, үй-жайда 

бағдарлануға және техникалық құралдарды пайдалануға көмектесуді қоса алғанда, нақты көмек 

көрсетеді. 

11.3.2. Сенім білдірілген тұлға Қазақстан Республикасының заңнамасына сәйкес тиісті түрде 

ресімделген өкілеттіктері болған кезде ғана қарыз алушының атынан заңдық маңызы бар 

әрекеттер жасауға құқылы. Тиісті өкілеттіктері расталмаған сүйемелдеуші тұлға құжаттарға қол 

қоюға, өтініштер беруге, дербес деректерді, микрокредит беру құпиясын құрайтын мәліметтерді 

немесе заңмен қорғалатын өзге де ақпаратты алуға құқылы емес. 

11.3.3. Сенім білдірілген тұлғаға дербес деректерді, микрокредит беру құпиясын немесе заңмен 

қорғалатын өзге де ақпаратты құрайтын мәліметтерді бергенге дейін Компания қызметкері қарыз 

алушының келісімінің және/немесе сенім білдірілген тұлғаның өкілеттіктерінің болуын тексереді. 

Сүйемелдеуші немесе сенім білдірілген тұлғаның қатысуы, қарыз алушы ақпаратты өз бетінше 

қабылдай алмайтын немесе өз бетінше әрекет ете алмайтын және сенім білдірілген тұлғаның 

өкілеттіктері белгіленген тәртіппен расталған жағдайларды қоспағанда, Компанияны қарыз 

алушыны оған қолжетімді нысанда тікелей ақпараттандыру міндетінен босатпайды. 

12-тарау. Қорытынды ережелер 

12.1. Егер бекіту туралы шешімде өзге мерзім белгіленбесе, осы Ережелер Компанияның жоғары 

органы бекіткен күннен бастап күшіне енеді. 

12.2. Осы Ережелерге өзгерістер мен толықтыруларды Компанияның жоғары органы бекітеді. 

12.3. Қазақстан Республикасының заңнамасы өзгерген жағдайда осы Ережелері Қазақстан 

Республикасының заңнамасына қайшы келмейтін бөлігінде қолданылады. 

12.4. Осы Ережелермен реттелмеген мәселелер Қазақстан Республикасының заңнамасымен, 

шартпен және Компанияның ішкі құжаттарымен реттеледі. 

